
 Дзырды фарн
Сусёг ныхас     

бауромын зын у. 

    ХЪУЫЛАТЫ Созырыхъо

 Кусёг балц 

Уёлёдарёс – амалхъомады  
алы къабёзтён

Республикёйы разамонёг Сергей МЕНЯЙЛО ба-
бёрёг кодта компани «БТК групп»-ы куыстадон 
фёзтё. Кусёг балцы йемё уыдысты республикёйы 
ахуырад ёмё наукёйы министр АЛЫБЕГТЫ Эллё 
ёмё Адёмён куысты бынёттё дёттыны комитеты 
сёрдар ЦЪЁХИЛТЫ Чермен.

РЦИ-Аланийы Сёргъ-
лёууёг федта, куыст куыд 
арёзт у, хуыйджытён дзы 
цавёр уавёртё ис, уы-
дёттё. Компани уадзы 
амалхъомады алыхуызон 
къабёзтён сёрмагонд 
уёлёдарёс. Куыстуат ёх-
хёст у ёппёт фёрёзтёй, 
ацы ран скёрдынц ёмё ба-
хуыйынц дарёс. Дзёу-
джыхъёуы фыццаг цех 
фёзынд 2022 азы июлы, 
ныртёккё дзы кусы дыу-
уё цехы, ноджыдёр ма иу 
цёттё у байгом кёнын-
мё. Фабричы кусынц 170 
адёймаджы, 110 сты хуы-
йён ифтонггёрзты опера-
тортё, 15 та – ахуырдзау-
тё.
Компанийы минёвар 

куыд радзырдта, афтёмёй 
сём ис уёрёхгонд соци-
алон лёггад, ома, хъарм 
хёринаг куыстуаты раза-
мындёй, ёмхуызонёй сё 
райсомёй ёрбаласынц 
ёмё сё фёстёмё дёр 
сёмбёлын кёнынц сё 
хёдзёрттыл, медицинон 
ёркаст ацёуынц. Кусджы-
ты сывёллёттён сё бон 
у сёрдыгон сё фёллад    
суадзын дзёбёхгёнён 
бынётты ёмё спорти-
вон лагерты. Ипотекё чи 
фиды, уыдонён ис фид-
донты ныхмё ёхца куыст-
уатёй 50 проценты райсы-
ны фадат. 
Ацы ран ма кусджытён 

сё бон райсын у премитё, 
азы хатдзёгтём гёсгё 
дёр сё ёхцайё схорзёх-

джын кёнынц, фёллойа-
дон стажы бёрц нымад 
цёуы, бёрёгбётты дёр 
ёнё цёстёнгасёй нё 
баззайынц. Хуыйён фаб-
ричы разамынды фёнды 
сё кусджыты рёзтыл ба-
цархайын, алкёмён дёр 
фадат ис уёлёмхасён     
ахуырад райсынён, зё-
гъём, Бетъырбух ёмё 
Ивановойы горётты. Сё 
цёттёдзинад фёбёр-
зонддёр кёнгёйё, ком-
панийы мидёг схиздзысты 
уёлдёр бынёттём. Чи 

суыдзён хуыйён ифтонг-
гёрзты оператор, чи та – 
мастер ёмё технолоджы 
бынат бацахсдзён.
Ныртёккё фабричы ис 

100 уёгъд бынаты, куыст-
мё хонынц фёлтёрджын 
хуыйджыты кёнё, ёппын-

дёр хуыйын чи нё зоны, 
фёлё сахуыр кёнын кёй 
фёнды, ахём адёмы.  
Ахуыры рёстёг адёйма-
джы бон у стипенди 27 мин 
сомы исын. Республикёйы 
‘рдыгёй куыстуатён кадр-
ты фёдыл цавёр ёххуыс 
бакёнён ис, уый тыххёй 
дёр ныхас рауад. Тагъд 
«БТК групп»-мё ёрба-
цёудзён 4-ём профес-
сион лицейы рауагъ-
донты ёртё къорды. Дип-
ломтё райсыны фёс-

тё сё бон у куыс-
ты ныллёууын.
Сергей Меняйлойы ны-

хасмё гёсгё, хъуамё 
лицейы ахуырадон прог-
раммё ивд ёрцёуа, фё-
фылдёр уыдзысты прак-
тикон сахёттё. Алы мёй 

дёр фабрикмё ёрвит-
дзысты хуыйджыты иу 
къорд, сё арёхстдзина-
дыл ёфтдзён. «Кёстёр-
тё исдзысты  хистёрты 
фёлтёрддзинад, дарддёр 
хиздзысты дёсныйады 
уёлдёр ёмвёзадмё», – 
загъта Сёргълёууёг. 
Уымёй уёлдай, рес-

публикёйы районты цёр-
джытёй кусын кёй фён-
ды, уыдоны-иу ёрбалас-
дзысты фабрикмё, ёп-
пёт фадёттимё сё зон-

гё кёндзысты. Сергей 
Меняйло куыд фёбёрёг 
кодта, афтёмёй ёрмёст 
фёсивёды нё исдзыс-
ты хуыйён фабрикмё, 
фёлё хистёр кары сыл-
гоймёгты дёр. «Бузны-
джы ныхёстё мё фёнды 

зёгъын «БТК групп»-ы ра-
замонёг Боллоты Тайму-
разён. Инвестор бёсты-
хай балхёдта, рацарёзта 
йё ёмё дзы сарёзта ны-
рыккон уавёртимё куыст-
уат. Иннё инвестортён 
дёр уый бафёзминаг у», 
– загъта республикёйы 
Сёргълёууёг.

РЦИ-Аланийы 
Сёргълёууёджы 
ёмё Хицауады 
пресс-службё  

 Уынаффё 

Беруаты Барисы 
ном – хохён

 Цёгат Ирыстоны Кавказаг сёйраг рагъы хохён 
радтой профессор, географион наукёты доктор, Уё-
рёсейы Федерацийы наукёйы сгуыхт архайёг Беруа-
ты Барисы ном. Уый тыххёй бардзырд бафыста Уё-
рёсейы Хицауады Сёрдар Михаил МИШУСТИН.
Документы загъд ис: 

«Республикё Цёгат Ирыс-
тон-Аланийы Парламен-
ты фёндонмё гёсгё,  
Уёрёсейы Федерацийы 
наукёйы сгуыхт арха-

йёг Беруаты Барисы ном 
сёнусон кёныны тыххёй  
Кавказаг сёйраг рагъы 
Цёгат Ирыстоны фёзуа-
ты ёнёном хохён рат-
тын ном «Беруаты Барис» 
ахём бёрёггёнёнтимё: 
42°46,8 цёгатаг уёрхад, 
44°33,6 скёсёйнаг уёрхад 
ёмё йё абсолютон бёр-
зёнд – 3 596,5 метры».
Беруаты Барис йё цар-

дёй ахицён 2020 азы 22 
майы, цыди йыл 84 азы. 

Профессор Беруаты Барис 
ма уыди Уёрёсейы Феде-
рацийы наукёйы  сгуыхт 
архайёг, Цёгат Ирыто-
ны культурёйы   сгуыхт 

кусёг, Советон Цёдисы 
спорты мастер, Уёрё-
сейы сгуыхт бёлццон. 
Хорзёхджын уыд «Кады 
Нысан»-ы орден ёмё 
бирё майдантёй. Ныф-
фыста 750 наукон    куыс-
тёй фылдёр: уацхъуыд-
тё, монографитё, чингуы-
тё, проспекттё, наукон 
докладтён тезистё ёмё 
афтё дарддёр.

БУТАТЫ Азёмёт

Боныхъёд
Gismeteo-йы бёрёггёнёнтём гёсгё, 9 апрелы, республикёйы боны-

хъёд уыдзён асёст, нё уардзён. Уёлдёфы температурё – 8-18  градусы 
хъарм. 

Боны дёргъ — 13,08 Хурыскаст — 05,28
Хурныгуылд — 18,37

Валютёйы аргъ Доллар — 92,19
Евро — 100,19 12 +

 Паддзахадон ёххуыс 

Ёхсыры      
куыстад рёзы

Нё республи-
кёйы агропро-
мышленнон комп-
лексы алы къабаз 
дёр ахсджиаг у. 
Цёгат Ирыстоны 
фос дарынц 127 
куыстуаты. Пад-
дзахад алывёр-
сыг ёххуыс кёны 
фёллой гёнёг 
адёмён. РЦИ-
Аланийы хъёууон 
хёдзарады ми-
нистр Къусраты 
Алан куыд зёгъы, 
афтёмёй грантты ёмё субсидиты хуызы 2023 
азы паддзахадон ёххуыс радтой 145 милуан сомы, 
фос чи дары, ахём хёдзарёдтён.

«Дуцгё хъуццытё нё регионы дарынц 109 хё-
дзарады. Ёхсыры ёрдыгъд, ивгъуыд азимё абар-
гёйё, фёфылдёр 39 мин тоннёйы, – зёгъы ми-
нистр.
Парахатдёр кёны фыстё дарыны къабаз дёр. 

Ацы куыстмё се ’ргом аздёхтой 68 хёдзарады. 
Мадёл фыстё дарынён, фермертён сё хёрдзты 
хай бафидынён, стёй фысвосы нымёц сбирё кё-
нынён ивгъуыд аз субсидитё радих кодтой 38,4 
милуан сомы. Уымёй уёлдай, къабазы  райрёз-
тён грантты хуызы ивгъуыд аз радих кодтой 30,2 
милуан сомы.

ГУГКАТЫ Жаннё 

 Форум 

Зонындзинёдты дунемё –  
ныфсджынёй

Цёгат Ирыстоны 8-12 апрелы  йё куыст кёны канд 
нё республикёйы нё, фёлё ёнёхъён Уёрёсейы дёр 
Курчатоваг фыццаг ахуырадон форум. 

Афёдзы размё РЦИ-
Аланийы Сёргълёууёг 
Сергей Меняйло ёмё 
Курчатовы институты пре-
зидент, советон ёмё уё-
рёсейаг физик Михаил 
Ковальчук бафыстой ём-
гуыстады бадзырд. Уый 
бындурыл нё республи-
кёйы Алагиры 2-ём, Дзёу-
джыхъёуы 44-ём, 38-ём  
ёмё Хёзныдоны астёуккаг 
скъолаты байгом сты Кур-
чатовон кълёстё. Форум 
арёзт цёуы паддзахадон 
программёйы бындурыл, 
Цёгат Ирыстоны бёлвырд 
ёмё иннё наукётём кур-
диат кёмё ис, уыцы сы-
вёллётты дарддёры про-
фессион рёзты ёххуысён.
Знон форумы фыццаг бон 

ацыд Цёгат Ирыстоны Хе-
тёгкаты Къостайы номыл 
паддзахадон университе-
ты. Архайдтой дзы: РЦИ-
Аланийы Сёргълёууёг 
Сергей Меняйло, Парла-
менты Сёрдар Тускъаты 
Таймураз, ахуырад ёмё 
наукёйы министр Алыбегты 
Эллё, Курчатовы институты 
программётё ёмё проек-
тон архайды управленийы 
департаменты директор  
Павел Аркатов, ЦИПУ-
йы ректор Огъуаты Алан, 
скъоладзаутё, студенттё  
ёмё ахуыргёнджытё.
Форумы архайджытён, 

уёлдайдёр скъоладзаутён 
зёрдиаг арфётё ракодта 
Сергей Меняйло. Уый загъ-
та:

– Курчатовы инсти-
тут нё бёстёйы у раз-
загдёр ёмё наукон ёгъ-
дауёй тыхджындёртёй иу. 
Наукон  куыст йёхимё кёй 
ёлвасы, уыцы рёзгё фёл-
тёрён абон нё республи-
кё ёмё нё бёстёйы дёр 
иттёг хорз фадёттё ис сё 
курдиётты хъомысы рёз-
тён. Цёгат Ирыстоны  алы 
скъолайы дёр байгом «Рёз-
ты тёлм», зёгъгё,  центртё,  
«Кванториум»-тё ёмё рес-
публикон центр «Вершина». 
Ацы ёппёт проекттё арёзт 
цёуынц курдиатджын сы-
вёллётты нывыл рёзтён. 
Курчатовы институтимё 
ёмгуыстад уын бирё хёрз-
тё ёрхёсдзён уё дард-

дёры царды. Уёндон къах-
дзёфтё кёд нёма кёнут, 
уёддёр уын ёххуыс кён-
дзысты ахуыргёнджытё. 

Наукон архайд стыр тыхтё 
дётты раст хъомыладён, 
бёрзонддёр  ёмё хъёз-
дыгдёр кёны   уё ахуырады 
ёмвёзад  ёмё зонындзи-
нёдтё, – загъта  респуб-
ликёйы Сёргълёууёг.   

 Скъоладзаутён раарфё 
кодта Тускъаты Таймураз 
дёр  ёмё загъта, ахём 
наукон-иртасён центртё 
фидар бындур кёй сты сы-
вёллоны хъомылад ёмё 
ахуыры фёндагён.

– Равзарут, циндзинад 
уын цы хёсдзён, амонд-
джын цёмёй уыдзыстут, 
ахём дёсныйёдтё ёмё 
ныфсджынёй уё равзёрст 
фёндёгтыл цёут. Уый тых-
хёй уын  бирё фадёттё 

ис. Уырны нё, кад ёмё ном 
кёй кёндзыстут нё чысыл, 
фёлё уарзон Ирыстонён, –  
загъта Тускъаты Таймураз.

Форумы фыццаг бон ЦИПУ  
ёмё Курчатовы институт 
сарёзтой иумёйаг ахуыра-
дон-профориентацион ёмё 
наукон-рухстауён мадзёлт-
тё.  Цёгат Кавказы хёххон-
металлургон институты та 
абон скъоладзаутён  инже-
нерон дёсныйёдты ахуыр-
тё скёндзысты, стёй  скъо-
ладзауты ахуырадон наукон 
проектты конференци дёр. 
Кёронбёттён мадзалы та 
центр «Вершина»-йы бын-
дурыл ацёудзён нё рес-
публикёйы Сёргълёууё-
джы кубок рамбулыныл тур-
нир ёртё наукёйё.

САУТЁТЫ Тамилё

 Нымёцтё ёмё бёрёггёнёнтё 

Сёйраг хёс  – адёмы цард     
бахъахъхъёнын 

Паддзахадон Думёйы Уёрёсейы премьер-министр 
Михаил МИШУСТИН ивгъуыд азы Хицауады куысты 
бёрёггёнёнты тыххёй цы доклад скодта, уым видео-
конференцбастдзинады хуызы архайдта Цёгат Ирыс-
тоны Парламенты Сёрдар ТУСКЪАТЫ Таймураз.

Ёмбырды хатдзёгтём 
гёсгё, РЦИ-Аланийы 
Парламенты спикер ра-
дзырдта, хицауады ёп-
пёт къёпхёнтё дёр 
ацы аз сёйрагдёр сё 
куысты се ‘ргом цы 
фарстатём здахдзыс-
ты, уыдоны тыххёй. 

– Алы бон дёр уынём, 
нё царды хорзёрдём 
цы бирё ивддзинёдтё 
цёуы, уыдон, фёлё сё 
иу доклады адёймаг уыцы 
иумё куы фехъусы, уёд 
дзы зёрдё барухс вёййы. 
Экономикёйы, ахуырады, 
ёнёниздзинад хъахъхъё-
нынады, хъёууон хёдза-
рады, культурёйы къа-
бёзты рёзт бантыст раст 
паддзахадон ёмё дзуап-
джын бюджетон полити-
кёйы руаджы. Ёппёт уы-
дон сёххёст кёнын къухы 
бафтыд паддзахадон прог-
раммётё, национ проект-
тё ёмё бирё пайдайаг 
хъёппёристё царды ра-
уадзыны ёххуысёй.
Бындуронёй ивд ёрцыд 

ёнёниздзинад хъахъхъё-
нынады фыццаг цёг, ёртё 
мин объекты сарёзтой, 147 
мин иуёджы балхёдтой 
медицинон ифтонггёрз-
тё, тагъд ёххуысы фондз 
мин машинёйы. Бёс-
тёйы ёппёт дадзинты 
центрты фыццаградон ха-
йёдты ног, нырыккон тех-
никон фёрёзтёй сифтонг 
кодтой. 500 дёлхайады 
байгом кодтой, онкологон 
низтё кёмё ис, уыдонён 
ёххуысён. 

Хицауад йё хъус дары 
фёсивёды патриотон хъо-
мылад, хёлцадон ёдас-
дзинад, нё бёстёйы фи-
нансон хёдбардзинады 
фарстатём. Докладгёнёг 
фёнысан кодта, Уёрёсе 
хомаджы экспортёй раз-
дёрау дёлбар кёй нал у. 
Хицауады боны фёт-

кы Уёрёсейы субъек-
тты рёзты фарстатём у 
къёрцхъус. Уый тыххёй 
дзурёг у, 50 проценты 
кёй фёфылдёр сты ре-
гионты иумёйаг ёфти-
ёгтё, стёй инвестициты 
рёзт.
Президент фыццаджы-

дёр цы хёс ёвёры, уый 
– адёмы цард бахъахъ-
хъёнын. Хуыздёрёрдём 
ивынц социалон ёххуыса-
ды мадзёлттё бирёсы-

вёллонджын бинонтён, 
мадёлтё ёмё сывёл-
лёттён.
Рёзы промышленнон 

къабаз дёр, фёстаг дёс 
азы мидёг фыццаг хатт йё 

бёрёггёнёнтё фёфыл-
дёр сты авд проценты. 
Ёппёты уёлдёр бёрёг-
гёнён ёвдисы хёдтулгё-
тёаразён комплексмё.
Стыр ёргом здёхт цёуы 

наукё ёмё техникёйы 
рёзты фарстатём. Уый 
тыххёй Цёгат Ирыстоны 
Парламенты дёр иуда-
дзыг байхъусём, наукё 
ёмё техникёйы полити-
кёйы закъоны нормётё 
куыд ёххёстгонд цёуынц, 
уымё. Ёнёдызёрдыг, нё 
республикёйы уёлдёр 
ахуырадон ёмё наукон 
уагдётты фаг ис кадртё, 
наукон-техникон фёрёз-
тё бёстёйы технологон 
рёзты архайынён.

ГАПБАТЫ Алетё

КЁСУТ НОМЫРЫ:КЁСУТ НОМЫРЫ:

2   

4    

НЫСАНТЁ 
Ахуырадон кусёндётты цалцёгён  

ЦАРДЫ НЫВТЁ
Кёдём?! Ёрмёстдёр размё!

 

СПОРТИВОН ФИДИУЁГ
Хъёбысхёст

 Закъонёвёрынад  

Арёны сёрты хизыны заман
Уёрёсейы Ёдасдзи-

нады федералон служ-
бёйы цёгатирыстойнаг 
арёнхъахъхъёнёг управ-
лени адёмён ёмбарын 
кёны паддзахадон арё-
ны сёрты хизыны рёс-
тёг Уёрёсейы Федера-
цийы фёсарёйнаг паспорт-
тё тёлёт кёнынимё баст 
закъонёвёрынады нормё-
тёй пайдакёнынады фётк.

Уёрёсейы Федера-
цийы Хицауады 2023 азы 
9 декабры хаст №2090 Уы-
наффёйё бёлвырдгонд 
цёуынц Уёрёсейы Феде-
рацийы граждёнты фёса-
рёйнаг праспорттё тёлёт 
кёныны бындуртё:

– фёсарёйнаг паспор-
ты хицауы Уёрёсейы Фе-
дерацийы граждайнадён  
кёрон сёвёрдёуыд;

– фёсарёйнаг паспорты 
хицауён Уёрёсейы Феде-
рацийы граждайнад рат-

тыны тыххёй уынаффёйы 
аивд;

– фёсарёйнаг паспорты 
хицаумё Уёрёсейы Фе-
дерацийы граждайнад кёй 
нёй, уый рабёрёг;

– фёсарёйнаг паспорт 
мёнг бёрёггёнёнты 
ёмё гёххёттыты, науёд 
хиконд бланкы бындурыл 
кёй сарёзтой, уый рар-
гом; 

– фёсарёйнаг паспорты 
хицауы тыххёй мёнг бё-
рёггёнёнтё фёсарёй-
наг паспорты фыст кёй 
сты, уый раргом; 

– фёсарёйнаг паспорт, 
дарддёр пайда кёнынён 
кёй нал бёззы, уый рабё-
рёг (паспорты бланк ёцёг 

у ёви нё, уый сбёлвырд 
кёныны фадат кёй аххо-
сёй нёй, бланкы хъахъ-
хъёнынады фёрёзты 
ахём фехёлд; паспорты 
бланкы ёнё-хъёндзинад 
халёг аипп; паспорты фар-
сы, кёнё йё хайы иппёр-
ддзинад ёмё (кёнё) их-
сыддзинад (хъёндзинад); 
мёнг (рёдыд) бёрёггё-
нёнтё (мыггаг, ном, фыды 
ном, райгуырды бон, мёй, 
аз ёмё (кёнё) райгуырды 
бынат, ёрд, фёсарёйнаг 
паспорт раттёг оргёны 
ном, фёсарёйнаг паспор-
ты номыр, кёнё сери; Уё-
рёсейы Федерацийы пад-
дзахадон арёны  сёрты 
бахизыны тыххёй Ёдас-

дзинады федералон служ-
бёйы арёнхъахъхъёнёг 
оргёны бёрёггёнёнтё 
сёвёрынён бынат ёмё 
фёсарёйнаг паддзахёд-
ты визётё фёсарёйнаг 
паспорты нёй; паспорты 
хицауы къамы  къуыхцы).
Арёны сёрты хизыны 

заман дзырддаг фарстатё 
цёмёй ма сёвзёрой, уый 
тыххёй Уёрёсейы Ёдас-
дзинады федералон служ-
бёйы цёгатирыстойнаг 
арёнхъахъхъёнёг управ-
лени адёмён фёдзёх-
сы фёсарёйнаг паспорт 
исыны рёстёг хаст ём 
бёрёггёнёнтё биноныг 
бёлвырд кёнын.

 Нысантё  

Скъолатё, рёвдауёндёттё 
ёмё ёндёр ахуырадон 
кусёндётты цалцёгён

Парти «Иугонд Уёрёсе» ёмё УФ-йы Рухсады 
министрады иумёйаг федералон штабы ёмбырды 
бёстон ныхас рауад президентон программётё ёх-
хёст кёныныл. Штабы уёнгтё сёйраг ёргом аз-
дёхтой, скъолаты бындурон цалцёджы програм-
мёйы уагёвёрдтыл регионты цы куыст цёуы, стёй 
рёвдауёндёттё ёмё иннё ахуырадон кусёндётты 
модернизацийы программё бацёттё кёныныл цы 
архайд цёуы, уымё.

Зындгонд куыд у, афтё-
мёй иумёйагахуырадон 
скъолаты бындурон цал-
цёджы президентон прог-
раммё ёххёст кёнынмё 
бавнёлдтой 2022 азы. Уё-
дёй нырмё уёрёсейаг 
регионты бирё скъолатё 
бавзёрстой модерниза-
ци. Уыцы фёлтёрддзинад 
хынцгёйё, программё-
йыл куыст хёстёгдёр азты 
адарддёр уыдзён. Уыцы 
куыстыл дзургёйё, «Иу-
гонд Уёрёсе»-йы гене-
ралон советы нымёрдар 
Андрей Турчак куыд фё-

бёрёг кодта, афтёмёй 
ёрмёст 2024 азы про-
граммёйы фёлгёты феде-
ралон бюджеты фёрёзтёй 
бындурон цалцёггонд ёр-
цёудзысты 1053 скъолайы. 
Федералон штабы уёнг-

ты хъусынгёнинагмё 
гёсгё, уыцы куыстытё 
сёххёст кёныны фёдыл 
организацион мадзёлттё 
ёппёт регионты афой-
надыл ёххёстгонд нёма 
ёрцыдысты. Зёгъём, 
иуёй-иу регионты нёма 
сбёлвырд кодтой, цалцёг 
кёй бёрны уыдзён, уыцы 

подрядон организацитё. 
Ахём ёууёл та, кёй зё-
гъын ёй хъёуы, иуцасдёр 
фёкъуыхцы кёндзён цал-
цёггёнён куыстыты рай-
дайён. Цёмёй афтё ма 
рауайа, уый тыххёй феде-
ралон штабы минёвёрттё 
бёрнондёр ахаст ёрдомд-
той регионалон профилон 
ведомствётёй.

Рухсады министрады 
бёрёггёнёнтём гёс-
гё, амынд куыстытё фё-
къуыхцы сты 54 регионы. 
Уыимё, цалдёр регионы 
нёма ахицён сты, 2023 
азы цалцёджы програм-
мёмё цы объекттё ба-
хастой, уыдоны модерни-
зацийы куыстытё. Уыцы 
хъуагдзинёдтё аиуварс 
кёныны нысанимё феде-
ралон штабы минёвёрттё 
сфидар кодтой сёрмагонд 
уынаффётё.
Дарддёр ёмбырды ар-

хайджытё се ’ргом аз-

дёхтой рёвдауёндётты, 
техникумтё ёмё ёндёр 
ахём ахуырадон кусён-
дётты федералон програм-
мё бацёттё кёныны фарс-
тамё. Куыд загъдёуыд, 
афтёмёй ахём програм-
мё йё тыхы бацёудзён 
2025 азы. Регионты ны-
ридёгён цёттё кёнынц, 
фыццаградон ёгъдауёй 

цы рёвдауёндёттё ёмё 
колледжтё сцалцёг кёнын 
хъёуы, уыдоны номхыгъд-
тё, стёй рацарёзтён 
хъёугё проектон-сметон 
документаци. Уыдоны бын-
дурыл арёзт ёрцёудзён 
амынд программёйы фыц-
цаг къёпхён.
Рухсады министр Сер-

гей Кравцов куыд загъта, 
афтёмёй, ног програм-
мёйыл кусгёйё, хыгъд 
ёрцёудзён скъолаты цал-
цёджы программё ёххёст 
кёнгёйё, къухы цы фёл-
тёрддзинад бафтыд, уый. 

Йё ныхасмё гёсгё, рёв-
дауёндётты цалцёджы 
программёйы уагёвёрд-
тё нысан кёнгёйё, каст 
цёудзён, иу кёнё иннё 
регион бындурон рацарёз-
ты пъланмё хаст скъолаты 
нывыладыл куыд архайы, 
уымё дёр. 
Штабы уёнгтё се ’ргом 

аздёхтой ахуырадон ку-
сёндётты ёдасдзинад 
ёмё ёндёр ахём фарста-
тём дёр.
Цёгат Ирыстоны кой 

кёнгёйё, ёнёзёгъгё 
нёй, 2022-2023 азты ре-
спубликёйы бирё скъо-
латё бындурон цалцёг-
гонд кёй ёрцыдысты, уый. 
2024-2026 азты цалцёджы 
программёмё та бахастой 
51 цёгатирыстойнаг скъо-
лайы. Уыцы объекттыл ны-
сангонд куыстытё афойна-
дыл райдайыны фарстамё 
комкоммё цёстдард ис 
РЦИ-Аланийы Сёргълёу-
уёг Сергей Меняйлойы 
’рдыгёй.

«Ауалдзёг республикё 
бавнёлдта 25 скъолайы 
бындурон цалцёгмё. Иу-
мёйагахуырадон скъолаты 
цалцёджы программёйы 
нё республикё ахадгё 
хуызы архайы, 2022 ёмё 
2023 азты нё къухы баф-
тыд 66 скъолайы рацара-
зын (уыдоны ахуыр кёнынц 
30 мин сывёллонёй фыл-
дёр). Уыимё, бёстыхёйт-
ты бындурон цалцёгёй 
уёлдай, сёрмагонд фё-
рёзтё нысангонд цёуы 
ног ифтонггёрзтё, ахуы-
радон литературё ёмё 
хъёугё техникё ёлхёны-
нён дёр» , – йё телеграм-
каналы ныффыста Сергей 
Меняйло. 

«Иугонд Уёрёсе» ёмё 
ныййарджыты комитетты 
минёвёрттё иудадзыгдёр 
бёрёг кёнынц, скъолаты 
цалцёджы графиктё куыд 
ёххёстгонд цёуынц, уый.

САНАТЫ Альбинё

 Бастдзинёдтё  

Фидёнмё – 
«Бавари»-имё

Цёгат Ирыстоны егъаудёр хъалонфидёгыл нымад 
компаниты къорд «Бёгёныфыцён хёдзар «Бавари» 
адёмён куыстдёттёджы хуызы республикёйы раза-
мындимё нысанмёарёзт ахуырады фёдыл бадзырдтё 
фидар кёны. 
Ёрёджы компанийы ми-

нёвёрттён уыд хъуыдда-
джы фембёлд Скъоладзауты 
ёппётуёрёсеон олимпи-
адёйы регионалон хайы 
ерысты раззаг бынёттё ба-
цахсёг 10-11-ём кълёсты 
ахуырдзаутимё. 

– Нё куыстуат разы у фи-
дёны специалистты про-
фессион рёзтыл хёрдзтё 
кёныныл. Ныхас цёуы бёс-

тёйы хуыздёр уёлдёр  
ахуыргёнёндётты ахуырад 
ёмё раззагдёр куыст-
уётты куыстадон практикё 
цёуыныл. Уёлдёр ахуыр-
гёнёндон кастфёуёвёг 
студентёй цёмёй дёсны 
специалист рауайа, ацы 
хъуыддёгтё уый тыххёй 
аразём. Уёлдёр ахуыр-
гёнёндон кастфёуёвёг 
адёймаг кусын хъуамё кём 
райдайа, нысанмёарёзт 
ахуырад уый рахатынён 
ахъаз кёндзён. Хъёууон 
хёдзарады къабазы специ-
алисттё нё кёддёриддёр 
бахъёуынц. Агрономтё, ме-
ханизатортё, инженертё, 
маркетологтё ёмё хёри-
наггёнджыты хъуаг стём. 
Профессион ахуыргёнён-
дёттимё раздёрёй па-
рахатдёрёй ёмгуыст кё-
нём. Фёсивёдён куыст 
дёттыны фёдыл бадзырд 
республикёйы Хицауадимё 
сфидар кодтам. Бирё азты 

дёргъы компаниты къорд 
«Бавари» куыстадон практи-
кётён фадёттё аразы. Ацы 
аз нём куыстадон практи-
кё чи ацыд, уыдонёй нём 
дыууё адёймаджы кусын 
райдыдтой. Скъоладзаути-
мё кусын райдыдтам ёмё 
фидёны специалистты цёт-
тё кёныны хъуыддагыл 
хёрдзтё кёнынмё цёттё 
стём, – зёгъы «Бавари»-йы 

корпоративон университеты 
директор Иринё Азимова. 
Мыггёгты куыстады рай-

рёзты программёйы раза-
монёг Светланё Фи-
липпова скъоладзаутён 
радзырдта компаниты къорд 
«Бавари»-мё хауёг куыст-
уат «Фат-Агро»-йы куысты 
тыххёй хабёрттё. Афёдз 
ёмё ёрдёджы размё 
Светланёйы ёрбахуыдтой 
цёгатирыстойнаг компа-
нийы кусынмё. Специалист 
бафиппайдта рёвдз карье-
рон рёзт, нывыл мызд, со-
циалон ёххуысы мадзёлт-
тё ёмё куыстадон фёткён 
фадётты дёсны арёзтад. 
Нысанмёарёзт ахуыра-

ды тыххёй бадзырд сфи-
дар кёныны фёдыл бар 
райсынён скъоладзауты 
хёс у иумёйаг паддзахадон 
фёлварён ёнтыстджынёй 
раттыны фёстё компанийы 
мидёг конкурс ацёуын.

Фёстёдёр хуыздёр        
ахуыргёнёндётты ахуырад 
райсёг адёймагён компа-
ниты къорд «Бавари»-йы ку-
сён бынат раттынц. Нысан-
мёарёзт ахуырады тыххёй 
бадзырд сфидар кёныны 
фёдыл курдиёттё исынц 
ацы мёйы кёронмё. 
Уё зёрдыл уын лёууын 

кёнём: ахуыргёнёндон-
мё ахуыр кёнынмё бацё-
уыны размё абитуриент 
куыстдёттёгимё бадзырд 
кём сфидар кёны, ны-
санмё арёзт ахуырад 
нымад у      ахуырад рай-
сыны ахём хуызыл. Ку-

сёндоны хардзёй кёй 
райсынц, уыцы нысанмё-
арёзт ахуырады фёрцы 
фёстёдёр адёймагён 
зёрдёдарёнтимё кусён 
бынат раттынц. Студент 
йёхимё райсы докумен-
ты амынд ёвзёрст прог-
раммёмё гёсгё ахуырад 
ацёуыны ёмё афтёмёй, 
фондз азы дёргъы куыст-
уаты бакусгёйё, хардзгонд 
ыл фёрёзтё куыстуатён 
фёстёмё раттыны хёс. 
Нысанмёарёзт ахуырады 
тыххёй бадзырд сфидар 
кёнынён адёймаджы хёс 
у уёгъд кусён  бынёт-
ты номхыгъдёй дёсныйад 
равзарын, нысанмёарёзт          
ахуырады фёдыл бадзырд-
тё сфидар кёныны бар 
кёмё ис, ахём куыстуёт-
ты номхыгъд рахатын ёмё 
фёстёдёр бадзырд сфи-
дар кёнын. 

ГУЫРЦЪЫТЫ Иннё

 Энергетикё  

Электрон хызтём зилынц
Компани «Россети Северный Кавказ»-ы специ-

алисттё пъланон уагёй цалцёг кёнын райдыдтой 
Алагиры районы сёйраг энергообъекттёй иу – 
110-килоВольтон дёлстанцё «Нузал».

Цалцёггёнён куысты-
тё ёххёстгонд цёуынц 
ацы азён нымад «Россети 
Северный Кавказ»-ы фи-
лиал «Севкавказэнерго»-

йы энергообъектты тех-
никон цалцёгкёнынады 
программёмё гёсгё. 
Амынд дёлстанцё элек-
трон тых дётты ёхсай 

азёй фылдёры дёргъы. 
Хёххон хъёуты цёрёг 
3,5 мин адёймагёй фыл-
дёр, къорд промышлен-
нон куыстуаты, ахуыргё-
нёндёттё, медицинон 
кусёндёттё, стёй Цъёй-
ыгомы туристон-рекреаци-
он тёлмы ёппёт инфра-
структурё электрон тыхёй 
ёнёлазёй ифтонггонд 
уыдзысты ёви нё, уый 
аразгё у дёлстанцёйы 
нывыл куыстёй. 
Ацы азы сентябры кё-

ронмё специалисттё 
баххёст кёндзысты рёс-
тёмбисон ёмвёзады 
цалцёггёнён куыстытё. 
Дёлстанцё «Нузал» афо-
ныл цалцёггонд кёд ёр-
цёуа, уёд уыдзён энер-
гообъекты ифтонггёрзты 
бахъыгдарды тёссагдзи-
над фёкъаддёр кёны-
ны ёмё электрон тыхёй 
фёлхасгёнджыты ёнёкъ-
уылымпыйё ифтонг кёны-
ны фадат.

«Россети Северный 
Кавказ»-ы 

пресс-службё

 Горётгёрон районёй  

Скъолайы рацарёзт
Ногиры музыкалон скъола рацаразыны фёдыл      

куыстытё ёххёст кёнын райдыдтой. Ёххёстёй кёй 
райхалдзысты, уыцы зёронд бёстыхайы ран фёзын-
дзён актон залимё, кусёнуёттимё, дыууё уёлёда-
рёсивён агъуыстытимё, буфет ёмё санитарон хатён-
тимё нырыккон дыууёуёладзыгон скъола.

«Ныридёгён аразджытё 
райхалён куыстытё ёххёст 
кёнын райдыдтой. Музыка-
лон скъоламё цёуёг 240 
сывёллоны ахуыр кёнынц 
фондз хайады. Рацарёз-
ты фёстё ам фёзындзыс-
ты ног хайёдтё. Цалынмё 
арёзтадон куыстытё цё-
уынц, уёдмё сывёллёт-
тё музыкалон ахуырад 
исынц Ногиры 2-ём скъо-
лайы ёмё куыстыты фёуд-
мё ёнхъёлмё кёсынц», 
– фыссы Цёгат Ирыстоны 
Сёргълёууёг Сергей Ме-
няйло йё телеграм-каналы. 
Республикёйы разамонёг 

куыд бафиппайдта, афтё-
мёй объект сараздзысты 
национ проект «Культурё» 
ёмё республикон програм-
мё «Культурон уавёртё»-
йы фёрцы. 

«ОсНова»

 Съезд  

Уёрёсейы хёдбар 
профцёдисты федерацийё

Мёскуыйы уыд Уёрёсейы хёдбар профцёдисты 
федерацийы XII съезд. Ёртё боны дёргъы хатдзёг-
тё скодтой профцёдисты фёс-таг азты куыстён, сбё-
рёг кодтой дарддёры рёзты ног нысантё. Архайдтой 
дзы нё бёстёйы Президент Владимир ПУТИН, фёл-
лой ёмё социалон хъахъхъёнынады министр Антон         
КОТЯКОВ, ёнёниздзинад хъахъхъёнынады министр 
Михаил МУРАШКО ёмё иннётё. 
Сё раныхасы бёрёг уыд 

паддзахады ёмё проф-
цёдисты ёмгуыстад. Ахс-
джиаг хъуыддагыл нымад 
ёрцыд ног программё «За 
справедливую экономику!» 
Программё ахъаз уыдзён            
куысты уавёртё фёхуыз-
дёр кёнын ёмё социалон 
рёстдзинадён.

– Уё организаци нымад 
у нё бёстёйы раззагдёр 
граждайнаг ёхсёнадыл. Уё 
хёс у бёрнон: фёллойгё-
нёг адёмы, куыстуётты, 
ахуырад, наукё ёмё куль-
турёйы къабазы чи архайы, 
уыдоны кусёг бартё хъахъ-
хъёнын. Стыр ёвёрён ба-
хастат закъонады рёзтмё, 
куыстёдты ахастдзинёдтё 
нывыл кёныны хъуыддаг-
мё, – фёбёрёг кодта Вла-
димир Путин.
Уёрёсейы хёдбар проф-

цёдисты федерацийы раз-
амонёгёй та ногёй ны-

сангонд ёрцыд Михаил 
Шмаков. Йё кандидатурё-
йыл схъёлёс кодтой    Уё-
рёсейы хёдбар проф-
цёдисты федерацийы XII 
съезды делегаттё.
Михаил Шмаковён сё 

хъёлёстё радтой, съезды 
цы 600 делегаты уыд, уы-
донён сё фылдёр. Проф-
цёдисты раздзог, бузныг 
зёгъгёйё, фёбёрёг код-
та, йё равзёрстыл разы чи 
уыд, афтё разы чи нё уыд, 
уый дёр зёрдиаг куысты 
нысан кёй у, уый.

– Бузныг уын, кёй мыл  
баууёндыдыстут, уый тых-
хёй. Мё ныхмё чи схъё-
лёс кодта, уыдонён дёр 
бузныг зёгъын, уымён 
ёмё уый у, профцёдисты 
куыстмё      куыдфёндыйы 
цёстёй кёй нё кёсут, уый 
нысан. Нё демократи йё 
куыст кёны! – загъта Миха-
ил Шмаков.

Уё зёрдыл уын ёрлёу-
уын кёндзыстём, Михаил 
Шмаков Уёрёсейы хёдбар 
профцёдисты федераци-
йён разамынд дётты 1993 
азёй нырмё. Ныр ёв-
дём хатт ёвзёрст ёрцыд 
йё разамонёджы бынат-
мё. Уыцы рёстёгмё йё           
къухы бафтыд канд профцё-
дисты нымёц бахъахъхъё-
нын нё, фёлё сё фёфи-
дар кёнын дёр. Ноджы ма 
йё фёлтёрддзинад фё 
ахъаз, дунейы ёппёты хуыз-
дёрыл нымад чи ёрцыд, 
ахём куыстадон закъонад 
ёмё, ёмбал кёмён нёй, 
ахём ёмгуыстадон систе-
мё саразынён. Нё бёс-
тёйы уёззау уавёрты ма 
йё къухы бафтыд профцё-
дисты исбонад ёмё фёл-
лойгёнджыты уёлбартё 
бахъахъхъёнын дёр. 
Ёмё ма ноджы иу ёхсыз-

гон хабар – Касаты Хъа-
уырбеджы фырт Тайму-
раз ёвзёрст ёрцыд Уёрё-
сейы хёдбар профцёдисты 
федерацийы Генералон Со-
веты уёнгёй.

ХЪОЙБАЙТЫ Галинё

 Царды нывтё 

Мёскуыйы туризмы дунеон форумы Цёгат Ирыс-
тоны стенд бынтон мёгуырау кёй уыд, уый тыххёй 
республикёйы Сёргълёууёг Сергей МЕНЯЙЛО 
загъта йё карз хъуыдытё. Ома, ахём худинаджы 
стенд дзы нёма уыд. Иннёрдыгёй куыд райхъуыст, 
афтёмёй хъуыддагён лёвёрд ёрцыд 1 милуан ёмё 
500 мин сомы. Уыдонёй, дам, хъуамё цы ёмё куыд 
бацёттё кодтаиккам, зёгъынц «аххосджынтё». Ёмё 
ма ёрхастой, Дагестанён туризмы равдыст бацёттё 
кёнынён 45 милуан сомы кёй радтой, уый дёр.

Мё цёстёй акёсгёйё 1,5 
милуан сомёй хёдзар сара-
зён ис, суанг ма дзы хъёугё 
дзаума дёр рацёудзён. Раст 
зёгъгёйё, туризмы тыххёй 
равдыст никуы цёттё код-
тон, нё зонын, цытё рацёу-
дзён 1,5 милуан сомён, уый. 
Фёлё кёд нёхи, цёгатирыс-
тойнаг туризмы кой кёнём, 
уёд уал рёгъмё рахёссём, 
ногёй та зёгъём, ёхсёна-
дон уазёгдёттё, ома, туа-
леттё, нём кёй нёй, уыцы 
ёцёгдзинад. Уый тыххёй га-
зеты цалдёр хатты мёхёдёг 
ныффыстон ёрмёджытё. 
Цы кёнгё нын у? Куыд цы?! 
Уазёгдёттё, ома, къахёвё-
рёнтё, ома, туалеттё къух-
ёхсёнтимё аразын!!! Исчи 
ахъуыды кёндзён, ёвёццё-
гён ёндёр цёуыл фысса, 
уый йын нёй. Фёлё уый нё 
царды хай у, ёмё уёдё хъуа-
мё йё кой дёр ма уа?!
Цымё ёндёр рёттём куы 

абалц кёнём, уёд уыдёттё 
нё уынём? Цёуылнё сё ба-
фёзмём, цы нё нё уадзы 
туалетты арёзтёдтём бавна-
лын? Кёдмё ма ёнхъёлмё 
кёсём?! Стёй цёмё?! Ахём 
диссаг ма вёййы?! Ёз ахём, 
дунеон, равдыстытёй тёрс-
гё кёнын, мыййаг, нём куы 
ёрбагуылф кёной туристтё, 
искуы сё фёндагыл ёддё-
мё акёсын куы бахъёуа, куы 
нё ссарой туалет, уёд кёмё 
хъёр кёндзысты? Мёскуы-
йаг дунеон форуммё, Ту-
ризмы комитетмё, нё хица-
уадмё, ёви?! Аргё  та  не   
скёндзысты туалет, уый бёл-
вырд у.
Алагиры районы фён-

дёгтём куы акёсай, уёд 
ёрмёстдёр Майрёмаджы 
ёмё Хётёлдоны фёндёг-
тыл фёзынд ёхсёнадон уа-
зёгдёттё, ома, туалеттё. 
Сарёзтой сё дуканитёй 

чысыл ёддёдёр. Ома, ны-
рыккон фадёттёй ёххёст 
не сты, фёлё ныхас цёуы 
ёрмёстдёр ёхсёнадон бы-
нёттыл! Уырдыгёй рацёу-
гёйё – ёрмёстдёр – Ала-
гиры автостанцёйы, уымёй 
дарддёр – Буроны, уырды-
гёй рацёугёйё, нё зонын, 
туалет не ссардзынё… Чи 
зоны, кёцыдёр фысымуаты, 
кемпинджы сты ахём сани-
тарон бынёттё, фёлё сём 
бёлццон цалынмё схёццё 
уа, уёдмё фёндагыл стыхс-
дзён…
Ёрёджы ёнёнхъёлёджы 

бафтыдтён Ёрёфы район-
мё, раздёр цыдтён Дыгуры 
районыл. Цы бафиппайдтон? 
Иу ран дёр фёндёгты был-

гёрёттё быронёй дзаг нё 
уыдысты. Сыгъдёг, ёфс-
найд. Уымёй уёлдай дзы 
туристтён уёлдай уавёртё 
нё федтон. О, ис дзы кафе-
тё, ресторантё, сты горётты 
мидёг, фёлё туристтён хи-
цён, уёлёмхасён уавёртё 
нё федтон. Ёвёццёгён сё 
фёлладуадзён бынёттём 
куы бахёццё вёййынц, уёд 
сёмбёлынц фадатджын уа-
вёртыл. Нё федтон ёхсё-

надон туалеттё дёр, Ёрёфы 
районы фёндёгтыл ёрмёст-
дёр дыууё бынаты сты, ён-
дёр – никуы. Ёрцёуёггаг 
туристтё нё куы нё хъусынц, 
нёхёдёг нёхиимё куы дзу-
рём…
Тынг бадис кодтон дыууё 

районы сыгъдёгдзинадыл, 
куыдёй сын афтё уайы. Рё-
сугъд, фенынмё ахсджиаг, 
аив бынёттё дзы ис, фёл-
ладуадзён фысымуёттё 
ёмё кемпингтё дёр дзё-
бёх ран, бёрзёндты ёвёрд 
сты. Фёлё сё фёндёгтё 
хъуаг сты туристтён хъёугё 
фадёттёй, кём кафе сараз, 
кём – чысыл хёринаггёнён 
бынат, сё алкёй дёр сфёл-
гонц кён уавёртёй, къухёх-

сёнтёй. Сё бон истытё бал-
хёнын куыд уа, кёмдёр сё 
фёллад суадзынён бандёт-
тё равёр, фёлгёсён фёз-
тё сараз, ёндёр цы хъёуы 
бёлццоны? Ёвёццёгён, 
районы ис хъёппёрисджын 
фёсивёд, истёмёйты сём 
фёкёсут, бацамонут сын. 
Уёдё куыд вёййы?! Уыцы-иу 
ныхёстёй адёймаг сфёл-
мёцыд…

Уёд Дыгуры ёмё Ёрёфы 
районты фёндёгтё афтё 
ёдзёрёг нё уыдзысты, ёр-
бацёуёг адёймаг дзы ра-
кёс-бакёс кёнгёйё нё 
агурдзён ёддёмё акёсён 
бынёттё, фадёттё, уавёр-
тё, къофитё, цайтё, чъири-
тё, ёндёр хойраг. Хъуамё 
тёккё ёрбацёуёны уой уы-
дёттё, адёймаг сё уайтагъд 
куыд фена, афтё. Йё зёрды 
сё бабёрёг кёнын куыд уа, 
а-ма, уагёры дзы цытё ис, 
зёгъгё, куыд зёгъа. Афтё 
сындёг цёмён змёлём, 
цёуылнё тагъд кёнём. Кё-
дём, фёрсут?! Ёрмёстдёр 
размё!

«Рёстдзинад» 
уе ‘цёг хёлар у!

Цёмёйты цёры Ирыстон, не ‘хсёнадон уацхёсджы-
тё цавёр фарстатё рахёсдзысты рёгъмё, цы сё тынг-
дёр тыхсын кёны, цёуыл у сё мёт, сё сагъёс, сё 
зёрдётё цёмёй барухс вёййынц? Ёппёт уыцы фарс-
тытён дзуаппытё райсём, редакцийы постёй нём сё 
фыстёджытё куы ёрбадёттынц, уёд.

Куыд нё хъуамё бацин кё-
нём ацы фыстёджытыл, ёнё 
уыдонёй газет газеты хуы-
зён нёу. Мёнё къонвертёй 
исын Алагиры цёрёг, Тулой-
ты-Кокойты Фатимёйы фыс-
тёг. Алы хатт дёр фёбёрёг 
кёны газетмё йё ахаст, куыд 
зынаргъ ын у, уыдёттё ныф-
фыссы. Бузныг, Фатимё, де 
‘рхъуыды бирё, дё арфёты 
аккаг куыд уём, уымё мах 
дёр тырнём. Фёлё, уёле, 
къёлётджын бандёттыл 
бадджытё искуы ёрхъуыды-
джындёр фёуыдзысты, ууыл 
тынг не ‘ууёндём. Нырмё 
иронау кёсын чи нё базыд-
та, йёхицён ахём зын чи не 
скодта, уымё цёмё ёнхъёл-
мё кёсгё у? Ницёмё!

Кёрдзыны хъёуы хистёр, 
зындгонд уацхёссёг Богаз-
ты Арсёмёг цы ёрмёджытё 
ёрбарвиты, уыдон адёйма-
джы дисы бафтауынц. Ра-
джыйы хабёрттё, ныры рёс-
тёг, фёлтёрдджын фёллой-
гёнджытё, сыхбёсты фидауц 
– сылгоймёгтё… Ахём те-
мётё рахёссы рёгъмё ёмё 
сё кёс ёмё кёс. Ёрмёст 
раджыйы заманы ёгъдауджын 
фёсивёды, хистёрты кой нё 
кёны Богазты Арсёмёг, куыд 
аив кафыдысты, куыд рё-
сугъд змёлыдысты «Хонгё»-
йы, фёлё фыссы, куыд хыз-
тысты иу ёнтыстдзинадёй 
иннёмё, куыд нё тарс-
тысты зындзинёдтёй, куыд 
уарзтой цард – уыдёттыл ны-
хас кёны газеткёсёгимё.

Адёймаджы зёрдёйы ца-
вёрдёр ныфс фёзыны, цы-
дёр къуылымпытё йё нал 
фётыхсын кёнынц. Тыхджын 
у ёхсёнадон уацхёсджыты 
бавнёлд. Мах ёй ёнкъарём, 
бузныг стём се ‘ппётёй дёр. 

Уёдё Уёллаг Фыййагдо-
ны цёрёг Фёрниаты Раяйы 
фыст ёрмёджытё нё алкёй 
зёрдёмё дёр фёндаг сса-
рынц. Мёнё цыма ёрмёст-
дёр ёгъдауджын, нымдджын 
адёймёгтыл ёмбёлы Рая, 
афтё фыссы. Алкёмё дёр 
йё бон ссарын у фёзминаг 
ёууёлтё. Ёцёгдёр афтё у, 
нё алкёй уды дёр ёфснайд 
сты ёгъдау, ёфсарм, нё сё 
сафём, хёссём сё цардмё. 
Иу фёлтёр иннё фёлтёри-
мё уыдётты руаджы ссары 
бастдзинёдтё.
Уёдё Джызёлы цёрёг 

Хосроты Заремё «Рёстдзи-
над» нымайы йё хуыздёр 
ёмбалыл. Бузныг, уый тых-
хёй Заремё, дё ахаст, дё 
зёрдё куыд нё аивай, уый 

нё фёнды. Рёгъмё рахёссы 
царды хъуагдзинёдтё, тыхст-
дзинёдтё, фарстатё сёвё-
ры. Фёлё рёсугъд фёси-
вёды кой дёр арёх кёны. 
Йё фёстаг фыстёджы ёр-
хаста, телеканалы кёй фед-
та Бызыккаты Таймураз ёмё 
Дзускуаты Таймуразы. Зёр-
дёмёдзёугё ныхас кодтой 
иронау. Фёзминаг ёрыгёт-
тё нём бирё ис, сё цёрён-
бон дёргъвётин уёд.

Наркотиктём йе ‘ргом чи 
аздёхта, уыдон дёр тыхсын 
кёнынц Хосроты Заремёйы, 
куыд ис уавёр банывыл кё-
нён, уыдёттыл мёт кёны. 
Не ‘мбёхсы йё сагъёс газет 
«Рёстдзинад»-ы тиражы тых-
хёй. Цёмён афтё уайы, цё-
мён ёй ныууагътой йёхи бар, 
уыдон хуымётёг фарстатё 
не сты. Домынц дзуаппытё… 
Редакци йё къухтё нё уадзы, 
нё бон цы уа, уымёй архай-
дзыстём, кусдзыстём.
Уёдё Хуссайраг поселочы 

цард зонём Къёбысты Отары 
фыстёджытёй, йё фиппаи-
нёгтё, йё ахаст равдисы йё 
фыстёджыты, бафтауы нё 
кём сагъёсы, кём цины. Цё-
рукъаты Азё, Хъуысаты Асёх, 
Тетаты Эльврик, Юрий Петро-
совы хъуыдытё, хатдзёгтё 
уайтагъд бынат ссарынц га-
зеткёсджыты зёрдёты. Сё 
иу фыстёг дёр хуымётёджы 
фыст не ‘рцёуы, куы нё ив-
гъуыдмё ахонынц, куы ныры 
заман февзёрём, уёд фи-
дёныл сёмбёлём. Ёхсёна-
дон уацхёссёг суёвын ён-
цон нёу, бёрнондзинад дзы 
ис, уый ёмбарынц, газетмё 
ныффыссыны хёс йёхимё чи 
райсы, уыдон.
Ёрхёссён ма ис иннё 

ёхсёнадон уацхёсджыты 
мыггёгтё дёр, сё алкёй 
фыстёг дёр нын ахсджиаг 
у, ёнхъёлмё сём кёсём. 
Фыссут нём, фыссут, «Рёст-
дзинад» уе ‘цёг хёлар у…

 Ёрмдёсны 

Эмилияйы фёлмён 
хъазёнтё ирон ёвза-
гыл сдзырдтой хёрз-
ёрёджы. Чызджытён 
сбийы ёрвхуыз тёр-
хъустё, лёппутён — 
морё ёрсытё. Диссаг 
та уый у, ёмё сабиимё 
ныхас кёнынц ныййа-
рёджы фёлмён хъё-
лёсёй.

«Мё цардёмбали-
мё нын ис дыууё гыц-
цыл чызджы. Ёмё мём 
фёлмён хъазёнтё кё-
ныны хъуыды сё хъомы-
лад ёмё нё мадёлон 
ёвзаджы хъысмётыл 
тыхсгёйё фёзынд. Сы-
вёллон дзурын нёма 
базоны, афтёмёй, фыц-
цаджыдёр, фехъусы йё 
ныййарёджы хъёлёс. 
Дзур мадёлон ёвзагыл 
дё кёстёртимё, ёмё 
рох нё уыдзён, зы-
нёй дзы ницы ис. Мё 
хъазёнтё та дын уыцы 
хъуыддаджы кёндзысты 
ёххуыс», — радзырдта 
Айларты Эмилия.

Хъазёны фёрцы са-
бийён бацамонён ис 
алы хуызтё, иугай нымад, 
зарджытё, ёмдзёвгё-
тё ёмё ёмбисёндтё. 
Фёлмён хъазёнтё цё-
мёй «сдзурой», уый тых-
хёй техникон фёрёз 
Эмилия балхёдта фё-
сарёнты. Кусы батарей-
тёй. Сё баивын ёнцон 
цёмёй уа, ууыл дёр ба-
куыста ёрмдёсны. Уёдё 
йё куысты пайда кёны, 
аллергия чи нё расай-
дзён, сывёллонён ахём 
ёдас ёрмёгёй.

– Ёз афтё нё зёгъын, 
ёмё ёрмёстдёр мады 
хъёлёсён ис ныффыс-
сён. Дада ёмё нанайы 
хъёлёстё дёр тынг хорз 
сфидаудзысты. Уёдё дё 
зёрдё цыдёриддёр 
зёгъы, уый фёлмён хъа-
зёны фёрцы радзур дё 
кёстёрён, ёмё йём 
ёхсызгонёй байхъус-
дзён, — зёгъы Эмилия.
Айларты Эмилия у жур-

налист. Фыццаг хъазён 
сарёзта ёхсёз азы раз-
мё. Йёхи аирхёфсын 
кёныны тыххёй йё къух-
тём райста тёбын ёмё 
къёндзы. Арс сбийын ёй 
бёргё фёндыд, фёлё 
цёрёгой тынгдёр рауад 
пингвины ёнгёс.

«Куыд ёнцон мём каст, 
афтё нёу, уый уайтагъд 
бамбёрстон, фёлё тынг 
сцымыдис дён. Райдыд-
тон фёлварын. Нал мын 
ёхсёв уыд, нал – бон. 
Мё куыстытё мёхи зёр-
дёмё цёуын райдыд-
той ёрмёстдёр афё-
дзы фёстё», — бафтыдта 
ёрмдёсны.
Арс, зыгъарёг, тёрхъус 

– абон цыфёнды цёрё-
гой дёр сараздзён Эми-
лия. Уый тыххёй ацыди 
бирё сёрмагонд ахуыр-
тё. Ёрыгон сылгоймаг 
цёттё кёны ног проект-
тё дёр.

(«Сапё»)

 Хъомылад 

«Аргъёутты дунемё»

Нё кёстёртё хъуамё рёвдыд ёмё буцёй хъомыл кёной. Ацы 
хъуыдыимё кусём Дзёуджыхъёуы 83-ём рёвдауёндоны къё-
сёрёй цы чызджытё ёмё лёппутё ёрбахизы, уыдоны хи хъё-
бултау рёвдауём, Хъомылгёнджытёй алчидёр йё куыст уарзы 
ёмё зоны. Цёмёй сабитё хъёлдзёг ёмё пайдаджынёй ёрвитой 
сё рёстёг, цёмёй ёнёнизёй бахъомыл уой, ууыл архайы ёппёт 
коллектив дёр.
Ме ’мкусёг Саулохты Ноннё-

имё архайём полилингвалон 
къорды сывёллёттимё. Саби-
тён уарзын кёнём мадёлон ёв-
заг, ирон аив ныхасыл сё ахуыр 
кёнём. 3-4-аздзыд сывёлло-
нимё иумёйаг ёвзаг ссарынён 
алцыдёр кёнём хъазгёйё. Ме-
тодист Гатеты Мёдинёимё нё 
куысты пълан бацёттё кёнём. 
Алы хъуыддагмё дёр йё цёст 
дары рёвдауёндоны сёргълёу-
уёг Тугъанты Людмилё.

Цёмёй сывёллёттё, фыццаг 
къахдзёфтимё бауарзой аивад, 
сфёлдыстад, уый тыххёй теат-
ралон равдыстытё бацёттё кё-
нём. Аргъёутты хъайтарты сурёт 
ёвдисгёйё, сабийён хъёздыг 
кёны йё миддуне, йё ныхасы 
хъёд. Аргъёуттё сё ахуыр кё-
нынц фёлмёнзёрдё, ныфсхаст, 
хёлардзинады миниуджытыл. 
Театралон хъазты фёрцы алы-
вёрсыг хъуыды кёнын райда-
йынц. Ёрвылаз нё рёвдауёндо-
ны вёййы «Аргъёутты диссаджы 

дуне»-йы къуыри. Ныр дёр та, 
нё чысыл актертимё «абалц код-
там» ёнёрынцой Тымбылёгимё, 
фыссёг Джимиты Кларёйы ар-
гъау «Арс ёмё цуанон»-ы хъай-
тартимё балёууыдысты бёрзонд 
хёххон хъёуы.
Стыр цымыдисёй нё кур-

диатджын сабитё архайдтой, 
ирон ёвзагыл аргъёуттё «Булкъ», 
«Тыппырон», «Гыццыл хёдзар», 
«Мыстытё» ёмё иннёты. Ёв-
дисён уыдысты сё кёрёдзийы 
арёхстдзинадён ёмё зёрдиаг 
къухёмдзёгъд кодтой.
Не стыр бёллиц у, цёмёй рёз-

гё фёлтёр уарзой ёмё дзурой 
иронау.

КАСАТЫ Иннё,
83-ём рёвдауёндоны 

хъомылгёнёг

Мады хъёлёсёй 
дзурёг ирон 
хъазёнтё 

БУТАТЫ 
Эльзё

Кёдём?! 
Ёрмёстдёр размё!

Йё фёстё рёсугъд 
фёд ныууагъта

Зындгонд нывгёнёг ёмё зарёггёнёг Сёбанты 
Хаджумары Ирыстоны чи нё зоны, ахём бирё нё ра-
зындзён. 4 апрелы уыдис йё райгуырён бон, ёмё йё 
95 азы фёдыл Тугъанты Махарбеджы номыл аивадон 
музей сарёзта равдыст. Фенён дзы уыд канд йё ныв-
тё нё, фёлё, хъёдёрмёгёй цы диссёгтё сарёз-
та, уыдон дёр. Уырдём хъуыстгонд нывгёнёг ёмё 
зарёггёнёджы ном ёрымысынмё ёрбацыд Дзанайты 
Ольгёйы хоры къорд. Хаджумар бирё азты фёзарыд 
ацы къорды, йё аив ёмё тыхджын хъёлёс абон дёр 
рох нёу йё аивадуарзджытёй.

Сёбанты Хаджумар 
райгуырд Дыгургомы 
Нарыхъёуы. Нывкёны-
над бауарзта, райдиан 
скъолайы ма куы ахуыр 
кодта, уёд, фёлё йыл 
профессионалон ёгъда-
уёй ахуыр никуы кодта. 
Йё цёст дардта, жур-
налтё ёмё газетты кёй 
уыдта, уыцы ирон ныв-
гёнджыты сфёлдыстад-
мё.
Астёуккаг скъолайы 

цыппар азы куы сахуыр 
кодта, уёд райдыдта Фы-
дыбёстёйы Стыр хёст. 
Бахъуыд ёй йё ахуыр 
ныууадзын ёмё колхозы 
кусын.

1945-1946 азты иннё 
ёрмдёсныты хуызён 
ё х с ё р д ё с а з д з ы д 
Хаджумар арёзта цыр-
тытё йе 'мзёххонтён, 

Фыдыбёстёйы Стыр хёс-
ты чи фёмард, уыдонён.

1947-1948 азты 
хъёдёрмёгёй арёзта 
бёгёны нуазён къустё 

ёмё ёндёр хёдзары 
хъёугё дзауматё. Ёрдз 
ын дыууё сыгъзёрин 
къухы балёвар кодта, 
ёмё алцёмё дёр 
арёхст.

1962 азы Сёбанты 
бинонтё ралыгъдысты 
Горётгёрон районмё 
ёмё ёрцардыс-
ты Камбилеевкёйы.  
Ам Хаджумар фыццаг 

куыста хъёддёсныйё, 
уый фёстё та зырнёй-
зилёгёй цехы. Йё хъё-
дын къустё ёмё скульп-
турё «Бёх ёмё бирёгъ" 
1969 азы фыццаг хатт 

архайдтой хёдахуыр 
аивады республикон 
равдысты.
Йе 'взонг азтёй 

фёстёмё Хаджумар 
куыста хъёдёрмёгимё, 
фёлё уёддёр йё царды 
стырдёр бёллиц уыд ныв-
гёнёг суёвын. Ёрмёст 
1970 азы райдыдта ныв-
тё кёнын. Йё фыццаг 
куыстытё 1973 азы хёд-
ахуыр аивады равдысты 
куы архайдтой, уёд канд 
хуымётёг адёмы нё, 
фёлё, нё республикё 
ёмё, ёгас бёстё-
йыл дёр зындгонд чи 
уыд, уыцы нывгёнджы-
ты дёр дисы бафтыдтой. 
Йё нывты "Ёрыгон 
мёй", "Фынёй", "Хос 
ласынц", "Зёхкусёг 
ёмё абырджытё" хъёз-
дыг ахорёнтёй, ёцёг 
профессионалау, цы арф 
хъуыдытё бавёрдта, уый 
равдысты уазджытё ёнё 
банкъаргё нё уыдысты. 
Йё нывты сюжеттё рав-
зёрдысты йё сабибонты 
мысинёгтёй, сёрибар 
лёппуйы цардёй рё-
сугъд ёрдзы хъёбысы.

Хаджумар ёмбырд 
кодта адёмон сфёл-
дыстад, аргъёуттё, тау-
рёгътё ёмё сё хъёз-
дыг ахорёнтёй сёну-
сон кодта йё нывты. Йе 
сфёлдыстады-иу цыма 
йёхёдёг аргъёутты ду-
нейы фестад, афтё дзы 
йё сывёллоны бонты 
ёнкъарёнтё ёмё бёл-
лицтё ёвдыста. Куы-иу 
Нарты Ацёмёз фестад 
йё сыгъзёрин уадын-
дзимё, куы та Тимур-Ал-
сахъ.

Йё нывты Хаджумар 
ёвдыста ёцёг хабёрт-
тё дёр. Зёгъём, ныв 
"Фёдзёгъёл"-ы ёвдыст 
ёрцыд, Фыдыбёстёйы 
Стыр хёсты рёстёг 1942 
азы немыцы ёфсёдтё 
Дур-Дур куы бацахстой, 
уёд адём хъёдмё фё-
лыгъдысты. Иу гыццыл 
чызг фёстейы аззад 
ёмё хъёды фёдзёгъёл. 
Цас дзы фёци, чи зоны, 
фёлё йыл дыууё фый-
йауы амбёлдысты. Сы-
вёллон тымбылёй 
хуыссыд хус сыф-
тыл. Хёст фёци. Азтё 
цыдысты. Чызг байрёз-
ыд, йё амонд ссардта. 
Уый фёстё-иу Хаджумар 
арёх фембёлд уыцы сыл-
гоймагыл.
Иннё ныв – "Лёппу 

ёмё цёргёсы тау-
рёгъ"-ы адём нёл-
гоймагёй, сылгой-
магёй архайынц хос-
гёрсты, ёнахъом сывёл-
лоны та иуварс кёрдёгыл 
ёрёвёрдтой. Иуафон 
сабимё калм ёрба-
бырыд, фёлё йё, арвыл 

тёхгёйё, цёргёс ауыдта 
ёмё йыл йёхи рауагъта. 
Афтёмёй сывёллон аир-
вёзт, кёд егъау цёргёсы 
базыртёй фётарст, уёд-
дёр.
Афтё нывгёнёг йё 

ёрдзон курдиаты фёр-
цы хъёздыг ахорёнтёй 
нывёзта аргъёутты дуне 
ёмё царды ёцёгдзинад 
дёр.

ГЁБУАТЫ Галинё

Ивгъуыд сабат ёмё хуыцаубоны Уёрёсейы фыццаг 
къорды футболон чемпионаты командётё акодтой 
26-ём туры хъёзтытё. 

Дзёуджыхъёуы «Алани» 
6 апрелы уазёгуаты фем-
бёлд, ныртёккё чемпи-
онаты 15-ём бынаты чи 
цёуы, уыцы командё «Ле-
нинградец»-имё.
Хъазты 2-ём мину-

тыл «Алани»-йы ёрдёг-
хъахъхъёнёг Цёллагты 
Ибрагимы цёфы фёстё 
пурти батахт «Ленин-
градец»-ы дуары, ёмё 
«Алани» размё рацыд 1:0-
ёй. 10-ём минутыл фы-
сымты хъазёг Максим Ба-
чинский хыгъд сёмхуызон 
кодта 1:1.
Хъазты дыккаг ёмби-

сы, 50-ём минутыл «Ала-
ни»-йы хъазёг Гаглойты 
Тарас хыгъд скодта 2:1 – 
алайнёгты пайдайён. 

80-ём ёмё 85-ём ми-
нуттыл фысымты хъаз-
джытё Михаил Горе-
лишвили ёмё Эдуард 
Сухановён бантыст «Ала-
ни»-йы дуары дыууё голы 
бакёнын, ёмё «Ленин-
градец» размё рацыд 3:2 
хыгъдёй. 

«Алани»-йён хыгъд 3:3 
скёнын бантыст, тёрхон-
гёнёг цы уёлёмхасён 
рёстёг бафтыдта, уый 
фёрцы. Николай Ги-
оргобиани, 11-метрон 
иварон цёф кёнгёйё, 
нё фёрёдыд, ёмё хъазт 
ахицён хёрёгсастёй 3:3 
хыгъдёй. 

26-ём туры фембёлд-
тытё ахицён сты ахём 
хыгъдтимё: «Тюмень» – 
«Шинник» – 0:2, «Акрон» 
– «Торпедо» – 2:1, «Ленин-
градец» – «Алани» – 3:3, 
«КамАЗ» – «Волгарь» – 2:2, 
«СКА-Хабаровск» – «Неф-
техимик» – 0:1, «Сокол» 
– «Родина» – 1:1, «Черно-
морец» – «ПФК-Кубань» – 
3:0, «Динамо» (Махачкала) 
– «Енисей» – 1:0.

БАСКАТЫ Уырызмёг

Футбол

Нё та сын бантыст рамбулын

 Дины бёрёгбон 

Пысылмётты Комуадзён
Абон хурныгуылды фёстё 

пысылмон  диныл  хёст адём 
суадздзысты сё ком. Ацы аз 
комбёттёны райдайён ёрцыд 
10 мартъимё, ахаста ёртын 
боны. Куыд арвыстой бёрёг-
бон Турчы цёрёг ирёттё, уый 
фёдыл нё уацхёссёг ныхас 
кодта горёт Инагульы цёрёг 
Хъуысаты Маулудимё.

Бурса, кёнё ма йё Ина-
гуль дёр хонынц. Турчы, иннё 
горёттимё абаргёйё, чысыл 
у, цёры дзы ёрмёстдёр мин 
адёймаджы. Сымойы хъёуёй 
рацёуёг Хъуысаты бинонтё 
ёрбынёттон сты ам. Маулуды 
ныхёстём гёсгё, горёты абоны 
онг ирёттёй цёры дыууёсёдё 
хёдзары, сё ёрвылбоны хъуыд-
дёгтыл у сё сагъёс цёрджытён. 
Рёстёджы цыды кёрёдзимё 
арёх нал цёуынц, нал ёмбё-
лынц, фёлё архайынц фыдёлтёй 
баззайгё хъуыддёгтыл кёстёрты 
амидин кёнын.
Маулуд кёд Турчы райгуырд, 

уёддёр хорз зоны, йё уидёгтё 
кёцёй рацыдысты, уый. Джу-

джиатёй стём, Джуджейы цоты 
фёдонтё, зёгъгё нын йё мыгга-
джы равзёрды тыххёй бамбарын 
кодта Хъуысайы-фырт. Хъуыса та 
уыд Джуджейы байзёддаг, ёмё, 
йё фёстё цы фёлтёртё уыд, 
уыдон хёссынц Хъуысаты мыггаг.
Йё зёрдёйы хъыг нын раргом 

кодта, йё сагъёс кёй у, Турчы 

цёрёг ирётты ног фёлтёртё 
сё мадёлон ёвзаг стёмтёй 
фёстёмё кёй нал зоны, уый. 
Бафиппайын хъёуы уый, ёмё 
Маулуд йёхёдёг иттёг хорз кёй 
халы йё хъуыдытё йё мадёлон 
ёвзагыл. Хёдзары, зёгъы, бёргё 
дзурём семё, фёлё, ахуырмё 
куы афтынц, кусын куы райдайынц, 
уёд паддзахадон куыст туркаг 
ёвзагыл ёвёрд у, ёмё йё ферох 
кёнынц, нал фёдзурынц иронау. 
Маулуды кёстёртё – чызг ёмё 
лёппу дёр уыцы уавёры сты, 
ёмё ууыл у йё катай. Бёрёг-
бётты рёстёг, уыимё, ныр дёр 
Турчы цёрёг ирёттё ёмбёлынц 
кёрёдзиуыл, сё зонгёдзинад 
парахат кёны, кёрёдзийён сё 
зёрдёбын ныхёстё фёкёнынц. 
Ёрмёст уый дёр бирёйы аргъ у!

– Бёрёгбон дзёвгар рёстёг 
ахёссы. Ёртё боны улёфты 
рёстёг вёййы, паддзахадон 
куыстыл хёст чи у, уыдонён. Ком 
даргёйё, архайынц ёппёт дёр 
сыгъдёг дарыныл. Ёвдыз сисынц, 
къухтё, къёхтё цёхсынц, стёй, 
мёзджытмё цёугёйё, хёрз-
дёф дон сё уёлё бапырх кё-
нынц. Майрёмбоны стыр къорд-

тёй, ёмбырдёй мёзджытмё 
араст вёййынц ламаз кёнынмё. 
Бонмё йё ис фондз хатты 
скёнён. Адёймагён йё рёстёг 
кёд амоны ёмё тырны ламаз уал 
хатты скёнынмё, уёд. Арёхдёр 
ёртёйыл банцайынц. Хъуыранёй 
дёр истытё бакёсынц, – бёрёг-
бон куыд ёрвитынц, уый тыххёй 
нын дзуры Маулуд.
Комуадзён ёхсёвы фёстё 

райсомёй сывёллёттё сыстынц, 
сё дзыппытё, дзёкъултё байдзаг 
кёнынц адджинёгтёй ёмё 
сыхёгтыл азилынц. Уый фылдёр 
хъёутё ёмё Бурсайы хуызён 
чысыл сахарты кёнынц, егъау 
горёттёй хъауджы.
Турчы ацы бёрёгбон Рамазан 

хонынц. Куыд растдёр у, Рамадан 
ёви Рамазан, фарстён мын ме 
‘мныхасгёнёг бамбарын кодта, 
сё дыууё дёр раст кёй сты. Ацы 
изёр, хур куы аныгуыла, уёд пы-
сылмёттё суадздзысты сё ком 
ёмё сбёрёг кёндзысты дины 
фондз сёйрагдёр бёрёгбёттёй 
иу – Ураза-байрам, кёнё ма йё 
хонынц Ид аль-Фитр дёр.

ХУЫБИАТЫ Ларисё

Ивгъуыд къуыри ар-
фёйаг рауад Ирыстоны 
уёгъдибар хъёбысхёс-
ты минёвёрттён.

Бакуйы Олимпиаг 
хъёзтытём лицензи-
тё райсыныл цы дунеон 
турнир цыди, уым уёрё-
сейаг богёлтты ’хсён 
уыдысты Найфонты 
Артур ёмё Кёсёбиты 
Алинё.
Турниры фыццаг бёрёг-

гонд цыдысты сылгой-
мёгты ’хсён лицензи 
райсджытё. Уыцы ерыс-
ты сёрён хёст ракодта 
тренер Къудухты Оледжы 
хъомылгёнинаг Кёсёби-
ты Алинё. Уый 62 кг онг 
уёзы фёуёлахиз цыппар 
ныхмёлёууёгыл ёмё 
рацыд ерысты кёрон-
бёттёнмё. Турниры 
фёткмё гёсгё, кёрон-
бёттёнмё рацёуёг дыу-

уё богалён дёр лёвёрд 
цыди лицензитё, ома 
дыууёйё дёр нымад 
цыдысты уёлахиздзаутыл. 
Афтёмёй ныр Кёсёби-
ты Алинё уёрёсейаг 

чызг-богёлтты ’хсён ссис 
Олимпиаг хъёзтытём бал-
цёг рамбулёг.
Нёлгоймёгты ерысты 

Уёрёсейы командёйы 
сёйраг нысан уыди 86 

кг ёмё 97 кг онг уёзты 
рамбулын. Уыцы уёзты 
Уёрёсейы номёй хё-
цыдысты спорты сгуыхт 
мастер Найфонты Артур 
(86 кг) ёмё Алихан 
Джабраилов (97 кг), 
кёцы Бакумё ёрвыст ёр-
цыд Олимпиаг хъёзтыты 
дыууё хатты уёлахиздзау 
Абдулрашид Садулаевы 
бёсты.
Найфонты Артуры архайд 

рауад раппёлинаг. Уый 
фёуёлахиз цыппар амёй-
ай тыхджындёр ных-
мёлёууёгыл ёмё рацыд 
кёронбёттёнмё.
Артуры бафёзмыдта 

Алихан Джабраилов. Уый 
дёр фёуёлахиз цыппар 
ныхмёлёууёгыл ёмё 
Уёрёсейён 97 кг онг 
уёзы рамбылдта лицензи.
Ацы уёлахизты фёстё 

Уёрёсейы богёл-
ттём ныр лицензитё 
ис, Олимпиаг хъёзтыты 
ерыстё цы 'хсёз уёзы 
фёцёуынц, уыдонмё се 
’ппётмё дёр.

Хъёбысхёст

Рамбылдтой лицензитё

Командётё Хъ Р Ё Х П О

1. Акрон 25 13 6 6 35-21 45

2. Динамо 25 13 5 7 26-14 44

3. Химки 24 12 6 6 37-27 42

4. Арсенал 24 10 11 3 28-15 41

5. Родина 25 11 8 6 39-21 41

6. Тюмень 25 10 7 8 28-23 37

7. Нефтехимик 25 10 7 8 25-22 37

8. Алани 25 9 10 6 29-30 37

9. Енисей 25 10 7 8 41-34 33

10. СКА-Хабаровск 25 8 7 10 25-28 31

11. Торпедо Мёскуы 25 8 7 10 21-25 31

12. Шинник 25 8 7 10 29-36 31

13.Черноморец 25 7 9 9 26-29 30

14. КамАЗ 25 7 9 9 23-26 30

15. Ленинградец 25 6 8 11 19-31 26

16. Сокол 25 6 7 12 21-41 25

17. Кубань 25 5 7 13 18-33 22

18. Волгарь 25 4 10 11 20-34 22

